
IGELDOKO ELIZA ATZEKO LOKALA

Duela berrogeita hamar bat urte hasi eta azken urte hauek arte, gutxi edo gehiago
funtzionatu duen lokala da.

Igeldoko gazteek (neska-mutilak) garai hartan hasiera eman zioten erabilera
desberdinak izan dituen lokal honi. Batez ere, gazteen arteko erabilpena izanik, herriko
beste erakunde batzuek, momentu desberdinetan erabiliaz. Legalizazio ofizialik
(estatutu ofizialik) izan ez duen lokala izanik, eta elizaren lurretan kokatua denez,
herriko apaizén menpean egon da urteetan zehar.

Azken urte hauetan, herrian dugun apaiz berriak ez du jakin izan herritarren artean
txertatzen; are gehiago, eliztar askoren konfiantza galduaz eta eliztar asko bere eliz
funtzioetatik ihesi beste parroki batzuetara joanaz. Apaiza eta gazteen lokalaren
erabilpenak, sua erabat piztu du; sarraila aldatuz lokala itxi eta gazteen ahotsari
entzungor iraintsuak eginez.

Azkenik Herri Kontseiluak parte hartu du arazoa Gotzaitegiraino eramanaz. Bertatik ere,
entzungor egin ziguten, herriko apaizarekin konpondu beharreko auzia dela erantzunez.
Baina... nola konponduko dugu arazoa herriko apaizarekin, arazoa apaiza bera izanik?
Betikoa, elkarri pilota pasa baina soluziorik ez.

Hau guztia ikusirik, 2016ko maiatzaren 20an, gazteak, herri kontseilua, eta garai hartan
lokalaren sorreran parte hartutako herritar batzuk bildu ginen. Bilera horretan ondorio
hauek atera genituen: alde batetik, apaizarekin hika-mikan jarraitzeak ez zuela zentzu
gehiegirik, baina bestetik, beharrezko ikusten zen lokal horrek bere historia bazuela eta
historia horren kontakizun erreala idaztea ezinbestekoa zela. Horrela erabaki genuen,
lokalaren sorreran eta lehenengo “junta-direktiban" egon ziren emakume eta gizonekin
bilera bat egitea.

2016ko uztailaren 23an, larunbata, bilera egin zen. Nahiz eta gonbidapena garai
hartako junta osoari luzatu, bildutakoak hauek izan ziren: lehenengo zuzendaritzako bi
emakume eta bi gizonezko eta lokalaren hastapenetan ibilitako herriko beste bina
partaide. Gazterik ez zen bileran izan.




Bilera hartan ondorengo puntu hauek aztertu ziren lokalaren historiari buruzko
memoria eginez:

-Noiz eta nola jarri zen lokala martxan?
-Nondik sortu zen ideia eta zer beharrek bultzatuta?
-Obra nola egin zen eta nola finantzatu zen?

Zer ekintza antolatzen ziren eta zer arrakasta izan zuen gazteen eta herritarren
artean?

-Nondik sortu ziren arazoak eta zergatik? Apaiza eta gazteen arteko gatazkak.

NOIZ ETA NOLA JARRI ZEN LOKALA MARTXAN?

Hasteko, esan beharra dago, lokal honen historiari buruz, ez dagoela ezer idatzirik,
dena espontaneoa izan baitzen. Lokalak ez zuen inoiz identitate juridiko legalik izan, ez
eta estatutu legalik ere: “proyecto de estatuto” baizik. Aurrerago azalduko dugu
zergatia. Badakigu, hasieran junta bat izan zela: lau mutil eta lau neskek osatua.
Badakigu, gutxi gora behera 90-100 kide izatera iritsi zela eta kide bakoitzak kuota bat
ordaintzen zuela: mutilek 90 pta. hilean eta neskek 30 pta.

Lokalaren sorrera 1965-1966an kokatu genezake. Data zehatz bat badugu: urriaren 12a,
Pilarika eguna. Egun honetan ekin baitzitzaion auzolanari.

Aurretik bilera pare bat egin ziren:

1. Bilera, garai hartan “alkate pedaneoa” zen Juanito lzagirrerekin egin zen.
Berak gazte batzuk bildu eta “Teleclub” izeneko elkarte bat sortzea
proposatu zuen. Esan beharra dago, Frankoren diktadura puri-purian
zegoela eta garai hartako kultura ministerioak era horretako ekintzak
bultzatzen zituela diru laguntzak emanez, baina aldi berean, erdal kutsuko
funtzionamendua inposatuz. Ideia edo proposamen hau ez zen ondo ikusia
izan gazte askoren artean, espainolismo kutsu nabarmena zuelako.

2. Bilera berehala iritsi zen. Oraingoan herriko apaizarekin izan zen, Don
Fabian Loidirekin hain zuzen ere. Bere proposamena gazteek lokal bat
egitearena zen, gazteen biltoki izango zena, euskalduna eta abertzalea.



Balentziagak Don Fabianekin 500.000pztako diru laguntza bat adostua zuen herriko
beharretarako zuzendua. Aukera hau ikusita, Juanito Balentziagarekin elkartu zen.
Bertan, aparejadoreak egindako lokalaren proiektu zehatza aurkeztu zion. Balentziagak
proposamenari oniritzia eman eta dirua lokalaren eraikuntzara bideratu zuten. Diru
hori ez zen inoiz herriko gazteen eskuetara iritsi; Balentziagak Donostian zuen
administratzaile (testaferro) baten bidez gestionatu baitzen. Lokalaren eraikuntzan
sortutako fakturak Juanitok testaferroari eramaten zizkion, honek gastu horiek
ordainduz.

NONDIK SORTU ZEN IDEIA ETA ZER BEHARREK BULTZATUTA?

Garai horretan, herri mugimendu garrantzitsuak sortzen ari ziren Euskal Herriko herri
gehienetan:

-Euskal jaiak egiten ziren.

-Kantaldiak “ Ez dok hamairu taldea”

-Gazteen arteko bilerak ( herri gaztedi)

-Euskara lantzeko ikastaroak (alfabetatze kanpaina)

-Antzerki taldeak

-

Igeldon ere, mota honetako ekintzak egiten hasi berriak izanik, gogo biziz heldu zitzaion
lokalaren proiektuari, ekintzak egiteko horrelako gune baten beharra baitzegoen.
Baina, gure galdera honakoa zen: non egin lokal hori?

Apaizak elizaren lurretan egitea proposatu zuen, eta gazteek elizaren lurrak herriarenak
zirela pentsatuz (hau da, eliztarrenak) bertan egitea erabaki zen.

1965-1966ko urriaren 12an, sasiz beteta eta pareta zaharrak zintzilik zituen eliza atzeko
lur sail hura garbitzen hasi ziren. Diotenez, garai baten hilerria izandako lur saila omen
zen. Anekdota bezala esan, pareta zaharren artean zegoen “arku erromaniko” bat bota
omen zela apaizaren amorrua sortuaz.

Horrela egunero lan orduetatik kanpo eta batez ere asteburuetan auzolana eginaz, obra
martxan jarri zen.



Lokalaren zementazio eta estruktura lanak Uranga kontratistak egin zituen, Mariano
bere semea tartean zelarik.

Estruktura 110.000 pzta. kosta zen baina gazteentzako zela eta, 100.000 pzta. kobratu
zuten. Balentziagaren fondoetatik ordaindu zen. Horrela, pixkanaka-pixkanaka gazteen
artean zeuden arotz, igeltsero, iturgin eta beste askoren peoi lanarekin lokalaren
eraikuntza aurrera ateratzea lortu zen. Ezin ahaztu ere, komunak eta sukaldea
azulejatze eta baldosa jartze lanak herriko bi gaztek egin zituztela. Ez dakigu lan honen
kostua zenbatekoa izan zen, zuzenean alkate pedaneoaren bidez, Balentziagaren
fondoetatik ordaindu baitzen.

Anekdota eta istorio franko badira obraren inguruan; lokalak duen kokapena ikusirik
ezinezkoa zen furgoneta edo eta kamioirik bertaraino sartzea. Hori horrela, material
guztia beheko plazan hustu eta karretilan, bizkar gainean edo eta eskuz-esku eramaten
zuten. Leihoak, ateak eta beste zenbait arotz lan auzolanean egin ziren; oholak eta
egurrak ahal izan zituzten tokitik ekarri eta Buena Vistak zuen egur zerra batean
landuaz. Dudarik ez dago auzolan ugari egin zutela garai hartako gazteek eta bukaerara
arte ilusioa izan zutela.

OBRAREN FINANTZIAKETA

Diru iturri garrantzitsuena Balentziagaren diru laguntza izan zen hasiera batean baina,
lehen aipatu bezala, diru hori ez zuen inoiz juntak kontrolatu. Susmoa dute, diru
laguntza horren erdia soilik gastatu zela lokalean, eta beste erdia herriko beste
beharretarako erabili zela.

Juntak kontrolatu zuen diru bakarra gazteek beraiek hilero jartzen zuten kuotako dirua
eta antolaturiko ekintzetan ateratakoa izan zen. Mailegu edo prestamu bat ere izan zen
(100.000 pztakoa) , Juntak berak juntako kideen abalarekin eskatutakoa.

Diru hori eguneroko gastuei aurre egiteko eta baita lokalaren funtzionamendurako
beharrezko ziren ekipamenduak erosteko erabili zen: mahaiak, aulkiak, liburutegi txiki
bat... sukaldeko ekipamendua esaterako hasieratik martxan jarri zen gazteen arteko
bazkari eta afariak egiteko, baita herri bazkari eta afarietarako ere.




NOLAKOA IZAN ZEN LOKALAREN JARDUERA HASIERA BATEAN?

Hasiera hartako lokaleko funtzionamendua ulertzeko kontuan hartu beharrekoak dira
bai Arlo juridikoa bai eta Arlo soziala ere.

Arlo juridikoari dagokionean esan beharra dago lokala ez zela inoiz herriko gazteen
elkarte gisa legalizatua izan.

Ez dugu ahaztu behar lokala elizaren lurretan eraikia izan zela eta hori zela eta,
apaizaren presentzia handia izan zela bere funtzionamenduan; bilera guztien berri
eman behar zitzaion eta berak ere parte hartzen zuen.

Honi lotuta, anekdota gisa esan, behin, gazteek sexualitateari buruzko hitzaldia
antolatzea erabaki zutela. Apaizak berak hartu zuen hizlaria aurkitzeko ardura eta nor
ekarri zuen hizlari gisa? Begietako espezialista bat. Imajina daitekeen bezala, hitzaldia
porrot itzela izan omen zen.

Arlo juridikoari lotuta ere, estatutu batzuk onartu eta erregistratu behar ziren. Noski,
horretarako ardura ere, apaizak hartu zuen. Estatutu horiek onartzeko, batzar bat
antolatu zen eta bertan sortu zen apaizarekin gatazka handiena: bere
proposamenarekin, oro har ados egon arren, bazen puntu bat gazteek onartu ezin
zutena: apaizak bere buruari ematen zion “Beto” eskubidea hain zuzen ere. Hau da,
erabakiak hartzeko orduan berea zen azken hitza. Gazteek ezin zuten hori inola ere
onartu. Beste apaiz batekin ere kontsultatu omen zuten gazteek “Beto” kontu hau.
Apaiz hark ere, inola ere ez onartzeko esan zieten.

Hori horrela, apaizak berearekin jarraitu zuen eta adostasun batera iritsi ez zirenez,
estatuturik ez zen sinatu eta lokala ez zen legalizatu. Batzuk diote estatutuak badirela
nonbait baina sinatutakorik ez. Estatutuak behintzat ez ziren inoiz aurkeztu ez juntaren
ez eta batzarraren aurrean ere.

Arlo sozialari dagokionean estatuturik ez izateari ez zieten gazteek garrantzia handiegia
eman eta eguneroko lanean jarraitu zuten beti ere apaizaren onespenarekin.

Antolatutako ekintzak dirua ateratzeko antolatu ziren: gabon eskea ( gutxienez 2
urtetan), antzerki emanaldiak (lehenengoa “Kitolis”) eta kantaldiak ( “Ez dok
hamahiru”, “Erlak” eta herriko beste zenbait musikari).




LOKALEAN ANTOLATUTAKO EKINTZA KULTURALAK
-Antzerki talde bat martxan jarri zuten
-Euskara alfabetizazio ikastaroa antolatu zuten

-Fandango eta arin-arin klaseak eman ziren (garai hartan Gipuzkoako txapelduna izan
zen Arrastuaren eskutik).

-Herriko festetan, bi urtez gutxienez, herriko gazteek dantza emanaldia antolatu eta
eskaini zuten.

-Garai hartako gazteen arteko mugimendu sozial garrantzitsuena zen “Herri gaztedi”
taldeak Igeldon ere bazuen bere taldea eta bilerak egiten zituzten.

-Hitzaldiak: sexua, sindikalismoa, langile mugimendua...eta abarri buruzkoak antolatu
ziren.

INAUGURAZIOA

Lokalak bere inaugurazio ofiziala izan zuen eta Balenciaga ere gonbidatu zuten. Festa
xume bat antolatu zuten, “luntx” batekin. Apaiza eta alkate pedanoa izan ziren bertako
protagonistak Balenciagak emandako dirua justifikatu asmoz.

Jai hartako zenbait anekdota ere ba omen dira; Balenciagak berogailuaren falta sumatu
omen zuen besteak beste.

Testuinguru horretan pasa ziren hainbat urte. Prestamuaren zorra ere ordaintzen
bukatu zuten.

Apaizak ere errenta bat jartzea nahi izan zuen (600pzta. urtean) baina ez zen onartu.
Gazteak urte haietan lokalaren jabe sentitzen ziren. Herritar guztiena zela auzolanean
egina izan zelako eta dagoeneko zorra ere kitatua zelako.

Urteak aurrera joan ziren. Nahiz eta apaizarekin tirabirak izan, gazteek biltoki bat
bazuten eta gustura sentitzen ziren, mota askotako ekintzak antolatzen jarraituz:
jaialdiak, mus txapelketak, afariak, bilerak...

“JUNTA PARROKIALA” ETA GATAZKA

Junta berritzeko unea iritsi zen. Une hartan apaizak laguntzaile berri bat egin zuen;
“Junta parrokiala” deituriko taldea. Talde honek apaizaren laguntzaile eta gazteen eta
apaizaren arteko bitartekari lana hartu zuen.

Une horretan, lokalaren funtzionamendua bere onenean zegoenean, zorrak ordainduta
eta ilusio handiarekin, gatazka handi bat sortu zen.

Eguberri jaietan, Urte zahar gauean hain zuzen ere, gazteek jaialdi bat antolatu zuten.
Afaldu ondorenerako dantzaldi bat soinu jotzaile eta guzti. Gaueko 12:00etatik goizeko
02:00etara. Jaialdi hau aurrera eramateko apaizaren baimena behar zutenez,
apaizarengana jo zuten. Apaizak entzungor eginez ez zuen baimenik eman.

Hori horrela, gazteek “Junta parrokiala”ri laguntza eskatu zioten. Debeku horren
arrazoiak jakin nahi baitzituzten.

Zoritxarrez, bilera hartan ezetzaren arrazoietan sakondu beharrean, mespretxuak eta
hitz gogorrak soilik jaso zituzten. Tartean Junta Parrokialeko kide batek gazte bati esan
ziona: “hobe zenuke zure familiaren egoeraz gehiago arduratuko bazina...” Umilazio
hauen aurrean gazte taldeak erabat suturik lokaletik alde egin omen zuen. Hemen
bukatu zen denboraldi baterako gazte lokalaren erabilera. Egoera hau 1970 urte
inguruan gertatu zen.

GAZTE BELAUNALDI BERRIA: “ 1ZPI BERRI” DANTZA TALDEA

Denboraren joan etorrian, gazte belaunaldi berria beraien ekintzetarako lokalaren
beharraz ohartuta protagonista bihurtu zen.

Segituan apaizarekin harremanetan jarri ziren.

Gazteek dantza talde bat martxan jartzeko proiektua zuten esku-artean eta lokalaren
beharra zuten hori aurrera eramateko. Apaiza eta “Junta parrokiala”ren aldetik
baiezkoa jaso zuten eta lanean hasi ziren.

Horrela, Igeldoko Izpi Berri dantza taldea sortu zen. 1973ko San Pedro jaietan egin
zuten lehenengo ekitaldia.

Dantza taldeak herrian oso harrera ona izan zuen eta urte batzuetan ondo funtzionatu
zuen.

Neska eta mutilen arteko taldea izanik, belaunaldi desberdinen arteko “giltza” bihurtu
zen.

LOKALA INDARREAN BERRIRO

Garai hartan erlijioak oraindik indar handia bazuen ere, belaunaldi berriko apaizak
gizarteko protagonistak bihurtzen hasiak ziren: herri mugimendu, langile edota baserri
mugimenduko protagonistak izanik.

Igeldoko gazteak ere, hitzaldiak eta ekintzak antolatzen hasi ziren Antiguako apaiz gazte
baten laguntzarekin; herri mezak ere antolatzen zituzten urtean bi edo hiru aldiz.

Dinamika horretan eta herrian beste toki aproposagorik ez zenez, lokala izan zen
berriro ere urte askoan bilera, jaialdi, herri bazkari edo afari etab. antolatzeko eta
gauzatzeko gunea.

Denboraldi horretan zehar berritze lan batzuk ere burutu ziren.

DON JABIER APAIZAREN GARAIA

Urteak joan ahala apaiz aldaketa iritsi zen. Don Fabian jubilatu eta Don Jabier Lezeta
etorri zen.

Garai hartan dagoeneko Herri Kontseilua martxan zegoenez, lokalaren erabilpenerako
kontratu bat egin zuten Herri Kontseilua eta apaiz berriaren artean.

Kontratu horren ondorioz, lokalak erabilera zabalagoa izan zuen herriko edozein
beharretarako erabiliz:

-1997-98an herriko eskola berritze lanetan izan zen bitartean, lokala erabili zen
eskola gisa.

-Jubilatuen elkarteak ere erabili izan zuen bilerak eta ekintzak burutzeko.

-San Isidro egunean ere erabili izan zen apaizaren laguntzaz jubilatuei omenaldia
eginez afari meriendak emateko.

-1996an dantza ikastaroa antolatu zen.

Ekintzak burutzeko apaizari baimena eskatu behar zitzaion eta berak giltza uzten zuen
gero bueltatuz. Orokorrean erabilera zabala izan zuen lokalak garai honetan herritar,
gazte zein helduek erabiltzen baitzuten.



JUAN MARI APAIZAREN GARAIA

Don Jabier jubilatu zenean, Juan Mari izeneko apaiz berria iritsi zen herrira. Apaiz
honek oso harrera ona izan zuen herrian gazte zein heldu, sinestun nahiz ez sinestunen
artean.

Gazte asanblada sortu zen garai honetan eta indar handia izan zuen. Ekimen asko
antolatu eta aurrera atera ziren, ikastaro, hitzaldi, lokaleko zenbait obra (apaizak
erabakita lokala eta elizaren arteko banaketa burutu zuen eta gazteek lokalari sarrera
berria egiteko obrak burutu zituzten), udan herriari bizia emateko afariak eta zuhaitz
landaketa besteak beste.

Gaur egun ospatzen dugun Udazken jaia ere garai honetan sortu zen; ordura arte
ospatzen zen jubilatuen eguna aitzakiatzat hartuta, jaia borobildu eta Gazte asanbladak
asteburuko jaia antolatzen hasi zen Udazken jaia deituaz.

Lokalak erabilera desberdinak izan zituen garai honetan:
-Musikartek antolatutako ikastaroak: gitarra, perkusioa, egur taila, sexologia...
-Gazte asanbladako bilerak
-Gabon gau eta urte zaharreko festak
-Udazken festa

-Kontzertuak

Urte hauetan apaizarekin izandako harremana oso ona izan zen gazte zein helduen
artean, baina goitik aginduta apaiz aldaketa iritsi zen. Eliztarrek sinadura bilketa
antolatu zuten Juan Mari herrian gera zedin eskatuz. Esan beharra dago, sinadura
bilketa horretan ez zutela eliztarrek eta sinestunek bakarrik parte hartu.

JUANJO APAIZA

Gotzaitegiaren aginduz eta nahiz eta herritarrek sinadura bilketa burutu, apaiz aldaketa
iritsi zen. Juanjo apaiza iritsi artean, pare bat urtez gutxi gora behera, herrian ez zen
apaizik izan eta bitarte horretan, Antigua eta Ibaetako apaizen artean eraman zituzten
herriko meza eta elizkizunen ardura.

Juanjo apaiza iritsi zenean, gauzak nabarmen egin zuen okerrera gaur egungo egoerara
iritsiz, hau da, lokala itxiz.




Garai hartan, aurretik eliza eta Herri kontseiluaren artean egindako hitzarmenak
indarrean jarraitzen zuen.

Bestalde, Gazte Asanbladak aurretik izandako indarra eta antolaketa galduz joan zen.
Lokalaren erabilera gazte koadrila batera mugatu zen, eurek jarraitzen zutelarik lokala
erabili eta mantenu lanak egiten; besteak beste garai honetan fatxada raseatu, pintatu
eta instalazio elektrikoa berritu zuten.

Momentu hartan, gazte koadrila berri batek lokalaren erabilerarako proiektu bat
burutu eta aurkeztu zion Herri Kontseiluari. Bertan, lokalari zer erabilera eman eta
erabilera hori emateko egin beharreko berrikuntzen beharra agertu zuten.

Herri Kontseiluak kezka azaldu zuen lokalaren inguruan. Alde batetik, lokalaren zesio
kontratua berritzeko urte pare bat besterik ez zen falta eta Juanjo apaizaren jarrera
ikusita, momentu hartan lokalean dirua gastatzeak beldurra sorrarazi zion, apaizaren
aldetik bermerik ikusten ez zutelako. Bestetik, lokalaren erabiltzaileek ere izan zuten
zerikusirik horretan; Herri Kontseiluaren bermepean zegoen lokal publiko batean, gazte
batzuk, zenbait ekintza desegoki burutu baitzituzten.

Hori horrela, giro deserosoa sortu zen herrian, apaizak ekintza horietaz baliatu eta bere
aldeko kanpaina zabalduz eliztarren artean.

2015eko azaroan, Herri Kontseiluak, kontratua berritzeko garaia iritsi zela ikusirik,
apaizarekin bilerak egiteko zenbait saiakera egin zituen. Apaizak bere aldetik, entzungor
egin zuen, baita zenbait komentario desegoki egin ere.

Azkenik, apaizarekin ezer lortu ez eta apaizaren abokatu baten bidez iritsi zitzaion Herri
Kontseiluari lokala ixteko agindua.

Herri Kontseiluak herritarrekin batzarra antolatu zuen gertatutakoaren berri eman eta
zer egin erabakitzeko. Batzar hartan, hartutako erabakia honakoa izan zen: eliza eta
lokalari buruz Juan Mari apaizak idatzitako liburuan agertzen ziren kontraesanei
erantzuna emanez, lokalaren benetako historia idaztea. '

Hona hemen emaitza!

‘ Igeldon, 2017ko azaroaren 9an.

